МИНИСТЕРСТВО ЗА ОДБРАНА
ПРЕДЛОГ НА ЗАКОН 

ЗА ДОПОЛНУВАЊЕ НА ЗАКОНОТ ЗА СЛУЖБА ВО АРМИЈАТА НА РЕПУБЛИКА МАКЕДОНИЈА
-Скопје, декември 2014  година- 

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИТЕ ЗА ДОНЕСУВАЊЕ НА ЗАКОНОТ
Со Законот за служба во Армијата на Република Македонија („Службен весник на Република Македонија“ бр.36/10, 23/11, 47/11, 148/11, 55/12 и 29/14) предвидени се соодветни одредби кои се однесуваат на носење и употреба на оружје, врз основ на кои се донесени соодветни подзаконски прописи од страна на претседателот на Република Македонија како врховен командант на вооружените сили како и началникот на Генералштабот на Армијата на Република Македонија со кои се прецизирани  конкретни активности и задачи во врска со предметната проблематика.

 Имајќи ги во предвид новонастанатите состојби кои ја наметнаа потребата за зацврстување на системот на контрола и времено или трајно одземање на службеното оружје кое го должат лицата  на служба во Армијата или во случај кога против истите се води постапка за било каков вид на насилство – девијантни појави,со постоење на можност од злоупотреба, оценето е дека е потребно да се извршат соодветни дополнувања на Законот за служба во армијата на Република Македонија.
II. ЦЕЛИ, НАЧЕЛА И ОСНОВНИ РЕШЕНИЈА

Во рамките на спроведувањето на активностите кои произлегуваат од заклучоците на Владата на Република Македонија, донесени на Триесет и осмата седница одржана на 02.12.2014 година, при разгледувањето на точката 129 од дневниот ред: Информација  со соодветни законски измени со цел регулирање, односно зацврстување на системот на контрола и времено или трајно одземање на службеното оружје кое го должат службените лица, во случај кога против истите се води постапка за било каков вид на насилство, односно постојат околности дека службеното лице истото тоа  оружје може да го злоупотреби, извршени се анализи и согледувања на  потребата од дополнување на Законот за служба во Армијата на Република Македонија.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Предлогот на Законот за дополнување на Законот за служба во Армијата на Република Македонија не предизвикува фискални импликации, врз Буџетот на Република Македонија и другите јавни финансиски средства. 

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ НА ОДДЕЛНИ СУБЈЕКТИ


За спроведување на овој закон, не е потребно обезбедување на финансиски средства од  буџетот на Република Македонија.
ПРЕДЛОГ НА ЗАКОН ЗА ДОПОЛНУВАЊЕ НА

ЗАКОНОТ ЗА СЛУЖБА ВО АРМИЈАТА НА РЕПУБЛИКА МАКЕДОНИЈА
Член 1

Во Законот за служба во Армијата на Република Македонија („Службен весник на Република Македонија“ бр.36/10, 23/11, 47/11, 148/11, 55/12 и 29/14), во  членот 18 по ставот 2 се додаваат два нови става 3 и 4, кои гласат:

„(3) Во случај на констатирано кривично дело или прекршок со елементи за насилство, на сторителот на делото или прекршокот, времено му се одзема службеното огнено оружје, со забрана за пристап и ракување до донесување на правосилна пресуда, или одлука донесена во соодветна постапка за одземање на оружје согласно закон. 

(4) Наредба за времено одземање на службено оружје и забраната за пристап и ракување од ставот (3) на овој член, ја донесува надлежното лице од членот 13 од овој закон, во рок од 24 часа од моментот на добивање на известување од страна на Министерството за внатрешни работи, или од друг надлежен орган за констатирано кривично дело или прекршок со елементи за насилство, “

Ставовите (3) и (4) стануваат ставови (5) и (6).

Член 2

По  членот 18 се додава нов член 18-а, кој гласи:

„Член 18-а

 Во рок од 24 часа од моментот на добиено известување од страна на Министерството за внатрешни работи или од друг надлежен орган за констатирано кривично дело или прекршок со елементи на насилство сторено од страна на воениот и цивилниот персонал на служба во Армијата, надлежното лице од членот 13 од овој закон, го упатува лицето на психијатриски и психолошки преглед, како и на советување со психолог во Воено медицинскиот центар.

Врз основа на наодот, оцената и мислењето на военолекарската комисија со која е утврдена неспособноста, или ограничувањето на способноста за работа, лицето се прераспоредува на соодветно работно место во Министерството за одбрана, односно се поставува на соодветно формациско место во Армијата на Република Македонија на кое му се ограничува пристапот и ракувањето со оружје и муниција.
Ако  лицето од став 1 на овој член не ги исполнува условите за инвалидска пензија согласно прописите за пензиско и инвалидско осигурување и не може да се прераспореди на друго работно место во Министерството за одбрана, односно да се постави на друго формациско место во Армијата на Република Македонија, се доставува барање до Министерство за информатичко општество и администрација за негово прераспоредување во друг орган или институција.

Начинот и постапката на спроведување на психијатриски и психолошки прегледи и советувања од ставот (1) на овој член го пропишува министерот за одбрана.“

Член 3

Во членот 131 став 2 по точката 28 се додаваат две  нови точки 29 и 30, кои гласат:

„29) прекршок со елементи на насилство,

 30) избегнување на задолжителен психијатриски и психолошки преглед и советување со психолог во случај  од член 18–а од овој закон и  “

Точката 29 станува точка 31.

Член 4

Во членот 142  се додава нова алинеја 1, која гласи:

„- изврши кривично дело или прекршок со елементи за насилство“, а алинеите 1, 2, 3 и 4 стануваат алинеи 2, 3, 4 и 5.

кривично дело или прекршок со елементи за насилство
Член 5

Овој закон влегува во сила осмиот ден од денот на објавувањето во „Службен весник на Република Македонија”.

                                                                    ОБРАЗЛОЖЕНИЕ

на Предлогот на Законот за дополнување на Законот за служба во Армијата на Република Македонија

I.ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОНОТ ЗА ДОПОЛНУВАЊЕ НА ЗАКОНОТ ЗА СЛУЖБА ВО АРМИЈАТА НА РЕПУБЛИКА МАКЕДОНИЈА


Со Предлог Законот за дополнување на Законот за служба во Армијата на Република Македонија, се врши дополнување на дел од одредбите од постојниот Закон за служба во Армијата на Република Македонија („Службен весник на Република Македонија” бр. 36/10, 23/11, 47/11, 148/11, 55/12 и 29/14) во рамките на спроведувањето на активностите кои произлегуваат од заклучоците на Владата на Република Македонија, донесени на Триесет и осмата седница одржана на 02.12.2014 година, при разгледувањето на точката 129 од дневниот ред: Информација  со соодветни законски измени со цел регулирање, односно зацврстување на системот на контрола и времено или трајно одземање на службеното оружје кое го должат службените лица, во случај кога против истите се води постапка за било каков вид на насилство, односно постојат околности дека службеното лице истото тоа  оружје може да го злоупотреби.
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Законот што се предлага има 5 члена.

Со членот 1 се предлага да се изврши дополнување на Законот за служба во Армијата на Република Македонија во однос на проблематиката која се однесува на сторено кривично дело или прекршок со елементи на насилство од страна на воениот и цивилен персонал на служба во Армијата, во делот на одземањето на службеното огнено оружје, со забрана за пристап и ракување, како и надлежноста за постапување во конкретниот случај

Со членот 2 се предлага  по член 18 да се додаде нов член 18-а, со кој се предвидува сторителот на констатирано кривично дело или прекршок со елементи на насилство, да се упати на психијатриски и психолошки преглед и на советување со психолог во Воено медицинскиот центар, а врз основа на наодот, оцената и мислењето на военолекарската комисија со која е утврдена неспособност за работа на лицето, да се прераспореди на соодветно работно место во Министерството за одбрана, односно на соодветно формациско место во Армијата на Република Македонија на кое му се ограничува пристапот и ракувањето со оружје и муниција. Доколку истото не исполнува услови за инвалидска пензија согласно прописите за пензиско и инвалидско осигурување, да се достави барање до Министерствоо за информатичко општество и администрација за негово прераспоредување во друг орган или институција.

Со членот 3 се врши дополнување на постојниот член 131 став 2, при што се предлага по точката 28 да се додадат две нови точки 29 и 30, во смисла дека дисциплински престап претставува  прекршок со елементи на насилство, како и избегнување на задолжителен психијатриски и психолошки преглед и советување со психолог во случај  од член 18–а од овој закон .

Со членот 4 се предвидува дека за предметниот дисциплински престап, до завршувањето на дисциплинската постапка сторителот се суспендира од служба во Армијата на Република Македонија.

Со членот 5 се предлага овој закон да влезе во сила осмиот ден од денот на објавувањето во „Службен весник на Република Македонија”.
III. ПОСЛЕДИЦИ КОИ ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Позитивна придобивка е зацврстување на системот на контрола и времено или трајно одземање на службеното оружје кое го должат лицата  на служба во Армијата или во случај кога против истите се води постапка за било каков вид на насилство – девијантни појави, со постоење на можност од злоупотреба,.
ОДРЕДБИ КОИ СЕ ДОПОЛНУВААТ
Член 18

(1) Воениот и цивилниот персонал може да употреби средства на присилба или огнено оружје во вршење на службата ако не може на друг начин:
1) да ги заштити животите на луѓето кои ги обезбедува;
2) да го одбие нападот или противправна опасност од напад на објектот или други средства што ги обезбедува и
3) да го одбие непосредниот напад со кој е загрозен неговиот живот.

(2) Воениот и цивилниот персонал кој врши служба под непосредно командување на претпоставениот смее да употреби средства на присилба или огнено оружје само по негова наредба, освен кога претпоставениот не е во можност да издаде наредба.

(3) Начинот на употреба на средства на присилба, како и начинот на носење и употреба на огненото оружје, поблиску се утврдува со правилата за внатрешен ред и односите во вршењето на службата во Армијата што ги донесува началникот на Генералштабот на Армијата.
 
(4) При извршување на борбени задачи, воениот и цивилниот персонал носи и употребува огнено оружје согласно со борбените правила што ги донесува претседателот на Република Македонија и врховен командант на Армијата.

Член 131
(1) Дисциплински престап претставува потешка повреда на воената дисциплина,
односно потешка повреда на угледот на службата или угледот на воениот и цивилниот персонал.
(2) Дисциплински престап е:
         1) одбивање или неизвршување наредба;
2) неизвршување или несовесно, непристојно, ненавремено или небрежно извршување на должностите;
3) оддавање класифицирана информација и недоволна претпазливост во чувањето на воените акти и класифицираните информации;
4) поттикнување или помагање на лице да изврши повреда на дисциплината;
5) непочитување на безбедносните мерки кои можат да го загрозат животот и здравјето на луѓето и имотот и повреда на прописите за заштита на животната средина;
6) намерно со умисла погрешно известување, поднесување невистинити податоци и исправи или прикривање податоци во врска со вршење на воената служба;
7) внесување и употреба на алкохол, опојни дроги и други псхихотропни супстанции и наркотични средства во воени објекти и работни простории на кои логоруваат воени единици или се изведуваат вежбовни активности на Армијата, или вршење служба под дејство на алкохол или наркотични средства;
8) навредливо или насилничко однесување со кое се предизвикале или ќе се предизвикаат последици по имотот, лицата и службата во Армијата, како и животот и здравјето на луѓето и животната средина;
9) одбегнување лекарски прегледи заради утврдување на способноста за вршење служба во Армијата;
10) злоупотреба на боледувањето;
11) злоупотреба на службената положба или пречекорување на службените овластувања;
12) изразување и застапување политички ставови и убедувања во службата и предизвикување национална, верска и расна нетрпеливост;
13) повреда на достоинството и авторитетот на претпоставен и постар;
14) постапка со која се навредува достоинството и авторитетот на потчинет и помлад или се кршат права кои им припаѓаат согласно со закон;
15) невнимателен однос кон доверениот имот, кражба, присвојување или нанесување штета на средствата на Министерството за одбрана и Армијата;
16) полово вознемирување, изразено преку вербално, невербално или физичко однесување од полов карактер со кое се врши повреда на достоинството на воениот и цивилниот персонал, а кое предизвикува страв или создава непријатно, понижувачко или навредливо однесување;
17) непочитување на редот и дисциплината пропишани со правилата за ред и дисциплина;
18) примање на подароци или друг вид корист, со цел за стекнување противправна имотна корист;
19) повторување на дисциплинска неуредност;
20) неоправдано изостанување од работа два последователни работни дена или четири работни дена во текот на една година;
21) соучесништво во дисциплински престап или кривично дело;
22) непреземање на мерки и постапки за примена на законските и подзаконските
прописи;
23) неоправдано напуштање или ненавремено враќање на должност во воената единица или установа;
24) поставување на личниот финансиски интерес во судир со положбата и статусот на воен и цивилен персонал;
25) незаконито располагање со доверените материјални средствa;
26) психичко вознемирување на работно место (мобинг), изразено преку негативно однесување од поединец или група кое често се повторува (најмалку во период од шест месеци), а претставува повреда на достоинството, интегритетот, угледот и честа на воениот и цивилниот персонал и предизвикува страв или создава непријателско, понижувачко или навредливо однесување, што може да предизвика престанок на работниот однос, односно службата или напуштање на работното место;
27) недисциплина во летањето и падобранството која можела да придонесе до потешко загрозување на луѓето и оштетување на материјално-техничките средства;
28) постапка со која секогаш и на секое место, без оглед дали се во униформа или не, воениот и цивилниот персонал не води сметка за своите постапки, непримерно се однесува, не ја репрезентира Армијата и не го чува угледот и достоинството на Армијата и
29) друго постапување спротивно на правилата и прописите за вршење воена служба и овој закон.
Член 142
Воениот и цивилниот персонал до донесување конечна одлука за утврдување на неговата дисциплинска одговорност времено се отстранува од служба, ако:
-непосредно го загрозува животот и здравјето на лицата или имот од поголема вредност,
· неговото натамошно присуство на работа штетно се одразува врз службата,

· го осуетува или оневозможува утврдувањето на неговата дисциплинска одговорност и

· со своите постапки без оглед дали е во униформа или не, непримерно се однесува, со што не ја репрезентира Армијата и не го чува угледот и достоинството на Армијата.

